
Annotatsiya:  

Mazkur tadqiqot 2–6 yoshli bog‘cha bolalari orasida autistik xulq-atvor buzilishlarini erta 

aniqlash masalasiga bag‘ishlangan. Ishda autizm belgilari, ularning yoshga doir ifodalanish 

shakllari va bog‘cha tarbiyachilari hamda ota-onalar uchun diagnostika usullari ko‘rib 

chiqiladi. Erta tashxis qo‘yish bolalarning keyingi rivojlanishiga ijobiy ta’sir ko‘rsatadi. 

Tadqiqot natijalari, amaliy tavsiyalar va erta ogohlantirish tizimlari orqali autistik bolalarga 

tezkor yordam ko‘rsatish imkoniyatlari yoritiladi. 

 

Kalit so‘z: Autizm, bog‘cha, bola, xulq-atvor, buzilish, tashxis, rivojlanish, aniqlash. 

 

Kirish 

Autizm spektri buzilishlari (ASB) bola rivojlanishining murakkab nevropsixiatrik 

buzilishlaridan biri bo‘lib, ijtimoiy muloqotda qiyinchilik, stereotipik xatti-harakatlar va nutq 

rivojlanishidagi kechikish bilan xarakterlanadi. Jahon sog‘liqni saqlash tashkiloti (WHO, 

2023) ma’lumotlariga ko‘ra, dunyo bo‘yicha har 100 nafar boladan 1–2 tasi autizm tashxisi 

bilan ro‘yxatga olinadi. AQSHda esa autizm bilan kasallangan bolalar soni  2000-yildan 2022-

yilgacha 5 barobarga ko‘paygan. O‘zbekistonda autizm bo‘yicha rasmiy milliy statistika 

mavjud emas, biroq psixiatriya amaliyotida autizm tashxisi qo‘yilgan bolalar soni yildan-yilga 

ortib bormoqda. Ilmiy tadqiqotlar shuni ko‘rsatadiki1, erta tashxis qo‘yilib, reabilitatsiya 

boshlangan bolalarda ijtimoiy va nutqiy ko‘nikmalarni shakllantirish samaradorligi – kech 

tashxislanganlarga nisbatan 2–3 baravar yuqori (Zwaigenbaum et al., 2015). Shu sababli 

autistik xulq-atvor buzilishlarini erta aniqlash (ayniqsa, 2–6 yosh oralig‘ida) dolzarb 

hisoblanadi. 

 

Material va metodlar: Tadqiqot 2025-yilda Termiz shahridagi 6 ta maktabgacha ta’lim 

muassasasida o‘tkazildi. Tadqiqot obyekti sifatida 1201 nafar 2–6 yosh oralig‘idagi bolalar 

tanlab olindi. 

 
1 https://www.mayoclinic.org/diseases-conditions/autism-spectrum-disorder/symptoms-causes/syc-20352928  

https://www.mayoclinic.org/diseases-conditions/autism-spectrum-disorder/symptoms-causes/syc-20352928

Tadqiqot usullari: Klinik kuzatuv – bolaning o‘yin faoliyati, nutqi va muloqotini baholash. 

So‘rovnoma va suhbat – ota-onalardan bolaning rivojlanishi va xatti-harakati haqida ma’lumot 

yig‘ish. 

 

Foydalanilgan psixometrik testlar: 

1. M-CHAT-R/F – 2–3 yoshli bolalarda skrining uchun. 

2. CARS – Childhood Autism Rating Scale. 

3. ADOS-2 – chuqurlashtirilgan diagnostika zarurat bo‘lganda qo‘llandi. 

Statistik tahlilda  yig‘ilgan ma’lumotlar SPSS dasturi orqali qayta ishlanib, foiz ko‘rsatkichlari 

hisoblandi. Tadqiqot yakunida 1201 nafar bolaning 11 tasida (0,92%) autistik spektrga xos 

belgilar aniqlandi. Ushbu bolalardagi kuzatilgan asosiy simptomlar: 

- ko‘z bilan muloqot qilmaslik – 82%; 

- nutq rivojlanishida kechikish – 73%; 

- stereotipik xatti-harakatlar (bir xil harakatlarni qaytarish) – 64%; 

- ijtimoiy o‘yinlarga qiziqmaslik – 55%. 

Kuzatishlarda ushbu kasallikning o‘g‘irlik darajasi bo‘yicha taqsimoti quyidagicha bo‘ldi: 

- yengil shakl – 8 bola; 

- o‘rtacha shakl – 2 bola; 

- og‘ir shakl – 1 bola. 

Ota-onalarning 38 foizi farzandidagi ushbu kasallikning belgilarini 2 yosh atrofida sezgan 

bo‘lsa-da, mutaxassisga murojaat qilish, asosan, 3,5-4 yoshda amalga oshirilgan. 

Tadqiqot natijalari shuni ko‘rsatdiki, maktabgacha talim muassasidagi 2-6 yoshli bolalar 

orasida autistik xulq-atvor buzilishlari 0,92% ni tashkil etadi. Bu ko‘rsatkich xalqaro 

statistikaga nisbatan past ekanligi quvonarli. Ammo tadqiqot namunaviy tanlanmasining 

kichikligi va skriningning faqat shahar hududida o‘tkazilgani kasallik statistikasining yana 

ham yuqori bo‘lishi mumkinligini ko‘rsatadi. 

Kuzatishlarimiz shuni ko‘rsatadiki, ota-onalar autizm belgilarini erta sezsalar ham, 

mutaxassisga murojaat qilishlari kechikmoqda. Bu esa autizm haqida aholining xabardorlik 

darajasi yetarli emasligini bildiradi. Ilmiy adabiyotlarda qayd etilganidek, erta tashxis va 

reabilitatsiya bolaning keyingi rivojlanishida hal qiluvchi ahamiyatga ega2. 

 

Xulosa:  

1. Termiz shahridagi 2–6 yoshli bog‘cha bolalar orasida autistik xulq-atvor buzilishlari 0,92% 

da aniqlandi. 

 
2https://www.google.com/search?q=(Dawson+et+al.%2C+2012%3B+Lord+et+al.%2C+2020).&oq=(Dawson+et+al.%2C+2012%  

https://www.google.com/search?q=(Dawson+et+al.%2C+2012%3B+Lord+et+al.%2C+2020).&oq=(Dawson+et+al.%2C+2012%25

2. M-CHAT-R/F ,CARS hamda ADOS-2 testlari erta yoshda autizm skriningi uchun samarali 

vosita ekanligi tasdiqlandi. 

3. Ota-onalar va tarbiyachilarni autizmning dastlabki belgilari bo‘yicha muntazam o‘qitish va 

xabardor qilish zarur. 

4. Erta tashxis qo‘yilgan bolalarda psixokorreksion mashg‘ulotlar, logopedik terapiya va ABA 

terapiya natijadorligi yuqori. 

5. Respublikada autizm bo‘yicha milliy skrining dasturi ishlab  chiqilishi va maktabgacha 

ta’lim muassasalarida joriy etilishi tavsiya etiladi. 

